OGNI PASSION SU LA SO STAGJON

AMBIENTAZION: 
curtîl di une cjase coloniche de basse planure furlane

TIMP: 
dì di uê, in plene estât

PERSONAGJOS:
 
- VISO





un contadin in pension che l’à di là in viaz di nòcis d’àur, te Capitals dal Nord





- CATINE 





la femine di Viso





- ANNA 





la gnece fantazine di Viso e Catine, che cjacare par talian, ma capiss il furlan





- MONDO





il copari di Viso 





- LUZIE





la femine di Mondo, comari di Catine








PRIN AT

TAL CURTÎL DI CJASE -  GNOT 

Di fûr, si sìntin crazzolâ i crots tal fossâl e ruzinâ i muscijns e, dentri cjase, messedà plats e vosâ di feminis.

Viso, bregòns di tele e canotiere, si sùie il sudôr di cerneli e cuel cun dun fazoleton a quâdris.

L’è sintât su une pancje, lis spalis pojadis tal mûr.

Denant di lui, l’è un taulin di len cun parsôre une guantiere cun dôs tacis e une broche di veri, mieze plene di un lìcuit ambrât, compain di chel che al à ta le tace e che al glot di tant in tant. 

Al sflade pal cjalt e al malediss i muscijns.

VISO

Mai che us vigniss il cagot: dentri l’è come sta tal fôr, e ti bechin lis feminis, fûr ti supin il sanc i muscijns ... ah, ce mont birbon, mai dos robis justis in tune volte!

Dal porton su le strade, entre Mondo cu lis mans daûr le schene.


MONDO


Ehilà Viso, cemût vàe?


VISO


Oh, copari; ven, ven a bevi un tajut cun me.


MONDO


(Sintansi) Vulintîr ... Ce cjalt eh? ... Almancul tu doman tu vâs al frescut de Capitals dal Nord!


VISO


(Emplant lis tacis) Eh, propit cussì!


MONDO


(Cercjant) Ma Viso, no l’è vin chel chi! Ce porcarie bèvitu?


VISO


 Vin di filtro, macaco!  No vìoditu che l’è tè?  Bêf, che ti fas passâ  la sêt.


MONDO


(Cun ironìe) Sigûr, e i crots ta la panze.


VISO


Miôr che no i madracs!


MONDO


Orpo Viso, ce estro che tu âs; ce ti sùcedial?


VISO


(Cence pazience) Ce ti sucedial, ce ti sucedial ... voress vioditi te tal me puest!


MONDO


Invezit di sei content di là vie cu le nâf.


VISO


L’è facil fevelâ par te, che tu ses stât sì e no a Barbane.


MONDO


No sta esagerâ cumò ... dopodut no âstu decidut tu di là vie?


VISO


(Scandint ben lis peraulis) Jo? Ah bulo, no jo ... me fie, che zingare di me fie, je stade! 


(Zirant il cjâf viers le gnece che ven su le puarte a sbati le tavuae des fregulis di pan) Sigûr, je usade so mari a là atôr pal mont, che siòre!


ANNA

(Spacant le tavuae) Nonno, finiscila di rompere; avrà diritto anche la  nonna a farsi una vacanza almeno una volta: è tutta la vita che ti sopporta!

VISO

(Fasint il viers a le gnece) “Finiscila di rompere”; la sintitu Mondo? Dute so mari, che strìe ... “Ti combino tutto io” ... e jo, baste ca pâi!

ANNA

(Tornant dentri, fasint marameo a Mondo che strabuzze i vôi sul so luvin di panze in biele mostre) Nonno, aggiornati che è ora!

VISO


Rît, rît, gardiline, fin che ti va ben che maûte lì!


MONDO


No sta rabiâti Viso, che Anute e je une brave frute.


ANNA


(Mostrânsi pal balcon) Mi chiamo Anna; Anna, non Anute, capito?


VISO

Ce ti disevio? Ta la racomandi che rufianate lì ... Se voi daûr di jê, svuedi il tacuin in quatri e quatri vot... 
“Nonno comprami questo, nonno comprami quello”: dome mignàgnulis cuant ca ûl.


MONDO


Sumo, sumo copari, invezit di jessi content che ti ûl ben.


VISO


Sì, sì, secont il so comut ... 


Ah, se pensi che doman e ai di là vie cu le nâf, jo che no soi mai lât nancje a Vignesie ...


MONDO


Ma no sta fale tant greve, no sês nè il prin nè l’ultin.


VISO


Lassin piardi, ca l’è miôr.


MONDO


Cuissà trop che sarà contente Catine.


VISO

Eh sì, buine ancje che ... ai scugnût cedi; no ai plui nancje le scuse des vacjs di molzi; tu varâs savût no, che ai vindude ancje la Rosse. Eh sì, cumò ta le stale si po fa piste di bal!


MONDO

Coragjo, il mont al gire cussì ...  Pense ai vantàz:  al dì di uê, no si scherze cu lis cuotis dal lat. Pitost, âtu dut pront par partì?


VISO


Dut pront, se no môr prime cul pinsîr!


MONDO


(Finint di bevi il  tè e jevant in pÎs par là vie) Tocj fiâr; no tu ses une buine compagnie usgnot.

In cusine si sint rumôr di plats e pignatis che còlin par tiare, une sgnaolade di gjat e un “sacrament va fûr di chi” di Catine.


MONDO


Mi pâr che Catine e je nervosute; jo me  la môchi. Ancje le me parone, e veve un diàul par cjaveli ... devi 

sei il cjalt!


VISO


Se no l’è il cjalt, a l’è alc altri: vàlis a capì lis feminis, an simpri le lune ledrose!


MONDO


(Lant vie) Bon, bon, ti salûdi; alore, fas bon viàz.


VISO


 Mandi, mandi; si viodarìn plui vecjos!

SECONT AT

TAL CURTÎL DI CJASE, DÎS ZORNADIS PLUI INDENANT - DOPOGUSTÂT

No passe un nûl tal cîl e si sìntin cjantâ lis ciànis tal ort.

Anna, shorts e top colorât, cjape soreli, come une risàlte, su le sdràe sot il cocolâr. 

Viso, sintât su le pancje, bregons di tele e canotière, starnude come un danât e si sgnofe il nâs tal fazolet a quâdris.

Sul taulin denant di lui, le guantiere cu lis tacis e une broche di lìcuid verdàz.


VISO


(Mugugnânt sotvôs) Ma cjale tu, se cun chel cjalt chi, vevi di là a cjapâmi il rafredôr tal Nord. Dute colpe di ches femenatis: contèntilis e tu rimetis le salût!


ANNA


(Fasìnt fente di piardi le pazience) Uffa, nonno, che solfa; cambia disco che sei suonato!


VISO


(Fasìnt fente di minazzâ) Planc cu le lenghe, eh fantazine?!

Dal portôn su le strade rive Mondo compagnât di Luzie.


MONDO 


(Scherzant) Bundì Viso, chei che no mòrin, si tòrnin a viodi eh!


VISO


Oh, Mondo ... âstu menât ancje le femine ué? Ben fate, Catine sarà contente. 

(Businânt viars il balcon de cusine) Catine, ve cà ca je to comari!

(Rivolt a Luzie) Entre, entre che Catine no viôt l’ore di sfladâ le lenghe cun qualchidùn!


LUZIE


(Fra sè, entrant in cjase strussânsi lis mans) Sa l’è par chel, ancje jo no viôt l’ore!

Anna, ta la so pusiziòn, rive a sintì i discors di ducj doi i grops e dirég lis orelis mo su un, mo su l’altri. 


MONDO


Alore Viso, dut ben? Cemût ise lade le crosère; contimi, contimi.


VISO


Oh, propit ben; e jè une esperiènce di fa: a girâ il mont, l’è tant ce imparâ.

Viso mene il cjâf e al tâs un moment, come par beâsi dal ricuart.


LUZIE


Oh, Catine, no stoi plui te pièl par savê; tu âs di spiami dut par fil e par segno!


CATINE


Ah, Luzie, se no si prove, no si crôt! Une setemane di lùsso: dut net cence lavâ, simpri pront cence preparâ, servide, riveride ... come une siòre!


LUZIE


Ma cuissà trop che varês pajât...


CATINE


Avonde, ma si vîf une volte sole ... l’à dit ancje chel sparagnìn di Viso! 

MONDO

Une setemane a spas pal mont ... ti sarà costât un voli dal cjâf eh, Viso? Ma dut àur pa le salût, disio ben?

VISO

(Irònic) Tu puedis fa firme ... spindi un sac di bez, par cjapâmi il rafredôr fûr stagjon. Mi volarâ un mês par tornà a ve muse di cristian!

MONDO

Eh, il rafredôr al passe.

VISO

Se no ti puarte te tombe; sint ce dòse!

(Starnude e sofle il nâs cun bacàn)

MONDO

Orpo Viso, quant che ven a cjatâti bisugne che mi meti in sachete un toc di fiâr: no voress che  tu partassis sfighe!

VISO

Po no ùtu ... cjape ca, bêf un taj.

MONDO

No sarà migo che porcarie di che altre volte, che mi a ruvinât l’abocât par tre dîs?

VISO

Cuiet, e je aghe e mente; va une cane par rinfrescjâ.

(Starnude ancjemò e sofle il nâs cun bacàn)

MONDO

(Cerzant) Um, buine ... dimi, ce âstu viodût di biel tal Nord?

VISO

Ogni dì un puest gnûf. A buinore, si smontave de nâf e le corière nus puartave fin tal muséo o tal palàz o ta une glésie o tal ristorànt, insome, là che si veve di là, e le sere si tornâve su le nâf.

MONDO

Dùncje fûr di une scjàtule, dentri ta un’altre

VISO

Brào, tu mi âs capît cence sta tant a mescedâle ... biel però, guài a lamentâsi!

MONDO

E le int, cemût èrie?

VISO

Lis fantàtis de nâf èrin bielis e ancje ches dal puest che nus fasevin di guide.

MONDO

Fevelàvino ben il taliàn?

VISO

No tant, ma si fasèvin capî avonde. Nus spiegavîn dut cence pôre ... pense che par fa plui calôr in cjase, fàsin cressi l’arbe su “le tette”.

MONDO

Ma valà pote, che tu mi cjòlis vie!

VISO

Nomo, ca mi vigniss un colp, se no je vere! Tal sigûri, testuali parole: “su le tette” . 

MONDO

 Robis turchis ... metimi ancjemò une tace di aghe e mente, va!

VISO

(Emplânt lis tacis) Ogni paîs le so usànce .... Eetcì!

LUZIE

Mi pâr che Viso l’à il rafredôr.

CATINE

(Riduzant) Al crodève lui di fa il fantazin, cence paiâ il dazi!

LUZIE

Ce ûtu dì?

CATINE

Uei dì, chel jere inzussît daûr lis còtulis de fantatis, invessit di cjalà dulà che al meteve i pîs!

LUZIE

(Simpri plui curiose) No sta tignîmi su lis spinis, ce l’aial cumbinât?

CATINE

Di dut, l’à cumbinat di dut, chel mataran; al je parfin colât te piscine dai fruts; a moments si inneâve! Passât il spac, no savevi se ridi, vaî o emplâlu di pachis, chel stupidàt!

ANNA 

(Fasìnt bocje di ridi e pensant tra sé) Però, questa non me l’avevano raccontata, i cari nonnini!

In cjase, si sìntin riduzzâ lis feminis.

VISO

(Voltât viers il balcòn de cusine) Ce vêso di ridi vualtris dôs, eh? Ce stêso complotànt?

MONDO

(Cun fa intrigànt) In cunfidence, Catine ise stade sodisfàte?

VISO

Come une nuvize di prin pêl ... frescje come une rôse.  Ancje merit me satu (cun àjar alusîf): il rafredôr, nol ai cjapat di dì ... lu ai cjapât di gnot!




LUZIE




E di gnot, durmìviso ben?

CATINE

Jo, pôc; e vevi il me cefâ a insegnâ la creance a Viso, che no mi fasès fa brutis figuris di dì. Pense che al à cjatât il mût di fami deventâ rosse, ancje cul camarîr dal ristorânt!

LUZIE

Parcè mai?

CATINE

Chel al diseve: “Sel-servis” e Viso di rimando “Sel-servis ancje a lui, siòr”.

LUZIE

(Ridint) Ah, propit biele chiste!

CATINE

Insome, jo o ai polsât poc, ma Viso mi fasêve un nervôs ... al ronfave dute la gnot! 

MONDO

(Alusîf) Dùncje, Catine e je stade contente, cun anessi e conessi, brao Viso!

VISO

No sai.

MONDO

Parcè no sêstu cunvìnt, ti varà fat capî alc, no?

VISO

(Seri) Mi à dome dit: Ah, Viso ce vitis fa i siòrs a spas pal mont! Ce vùelial dì, secont te?

MONDO

(Pinsirôs) No sai ... metimi un altri taj di aghe e mente va, che comence a plasêmi!

VISO

(Rivòlt a lis feminis che vègnin fûr di cjase) Oh, vèiso finît di babà?

A Mondo j va in stuart il bevi e Viso starnude cun bacàn.

CATINE E LUZIE 

(Insieme, cjalânsi cun tràine) “Salute, uè un an une frute!”

VISO E MONDO 

(Insieme cun un pôc di tristèrie) “Magari dôs, magari tre, ma no cun te!”

ANNA

(Cun riduzzâ di gjate muarte) Tutte scuse: “Ogni passione ... sulla sua stagione!”

VISO

(Voltât viers Anna) Eh, fantazine, pense a cressi ... po tu capirâs che te vite, no baste contâle juste, bisugne ancje ... savê dale di intìndi!


“PARVUM PARVA DECENT”  

        
                                      (Horatio)

